Пра адваротны бок тэста
Чарговы выпуск дадатка “Абітурыент” (“Настаўніцкая газета”, 26.01.2017) прапанаваў чытачам не толькі наш аналіз вынікаў цэнтралізаванага тэсціравання 2016 года па фізіцы, а і слушныя парады настаўніцы англійскай мовы сярэдняй школы № 1 Ганцавіч абітурыентам, якія здаюць рэпетыцыйнае тэсціраванне.

Нагадаю, што рэпетыцыйнае тэсціраванне выконвае дзве важныя функцыі: дыягнастычную і тэхналагічную.

Каб рацыянальна арганізаваць самападрыхтоўку (альбо падрыхтоўку з дапамогай настаўніка) да ўступных іспытаў, абітурыенту трэба добра ведаць свае прабелы. Адпаведную дыягностыку выконвае рэпетыцыйнае тэсціраванне. У тых, хто не ігнаруе гэтую форму рэпетыцый перад цэнтралізаваным тэсціраваннем, менш часу ідзе на падрыхтоўку і павышаецца эфектыўнасць працы.

Нашы назіранні сведчаць, што ў абітурыентаў, якія прымаюць удзел ва ўсіх этапах рэпетыцыйнага тэсціравання, вынікі, як правіла, на 10-15 балаў вышэй, чым у тых, хто праяўляе абыякавасць да гэтых спроб.

Рэпетыцыйнае тэсціраванне абітурыентаў дазваляе сачыць за дынамікай іх вынікаў і, “прааналізаваўшы сітуацыю, унесці неабходныя карэктывы і правільна выбудаваць далейшую работу”, як дасведчана канстатуе Юлія Забароўская.
Разам з тым настаўніца англійскай мовы з Ганцавіч сваімі парадамі выпускнікам школ дае адказ нашым калегам на пытанне: “Хто ж павінен рыхтаваць вучняў да цэнтралізаванага тэсціравання?”. Асобныя настаўнікі лічаць, што падрыхтоўка да цэнтралізаванага тэсціравання — гэта нейкі адасоблены ад навучання на ўроку працэс. Быццам бы гэта два розныя напрамкі адукацыі. Маўляў, мы вучым таму, што патрабуе вучэбная праграма, а для цэнтралізаванага тэсціравання патрэбна асобная падрыхтоўка выпускнікоў. Мне іншы раз здаецца, што гэта спосаб свядомага апраўдання нізкіх вынікаў сваіх выпускнікоў пасля цэнтралізаванага тэсціравання.
На самай справе ўсе заданні як РТ, так і ЦТ адпавядаюць адным і тым жа вучэбным праграмам, па якіх настаўнік працуе на ўроку. Вось толькі форма праверкі ведаў адрозніваецца ад так званай традыцыйнай.
Калі ж выпускнік добра ведае, як вылічыць плошчу бакавой паверхні прызмы, як зрабіць разлікі па вызначэнні супраціўлення правадніка ў электрычным ланцугу, як нанесці на тапаграфічную карту па вядомых геаграфічных каардынатах шлях геалагічнай экспедыцыі, то форма праверкі яго ведаў не мае значэнне. Усяму гэтаму не трэба вучыць асобна ад вучэбнага працэсу на ўроку.

Пацвярджэннем гэтага з’яўляюцца “Парады абітурыентам напярэданні РТ” Юліі Забароўскай, якія сведчаць, што ўся школьная праца настаўніка мае адзіны напрамак.

Аналізуючы вынікі штогадовых іспытаў на цэнтралізаваным тэсціраванні, мы ўжо можам нават спрагназаваць з вялікай дакладнасцю сярэднія балы абітурыентаў па прадметах у асобных установах адукацыі.  І высокія балы — гэта вынік не адасобленай падрыхтоўкі выпускнікоў да цэнтралізаванага тэсцірання, а эфектыўная арганізацыя ўсяго вучэбнага працэсу ў школе.

Для рэпетытараў выпускнікі такіх устаноў — вельмі прывабны аб’ект падрыхтоўкі да цэнтралізаванага тэсціравання. Намаганні мізэрныя, а вынік выдатны. Вось, як кажуць, і ўсе лаўры пераможцу (рэпетытару). Пра школу ж забываюць.
Дарэчы, бацькоўская грамадскасць таксама памылкова перабольшвае ролю рэпетытараў у падрыхтоўцы іх дзяцей да ўступных іспытаў. Нашы назіранні сведчаць, што як поспехі, так і няўдачы абітурыентаў пры тэсціраванні залежаць перш за ўсё ад адукацыйнай установы, дзе яны вучыліся. Разам з тым я ніколькі не прыніжаю ролю індывідуальных дадатковых заняткаў (дадатковых да ўрочных) пад кіраўніцтвам вопытных педагогаў ці тых жа рэпетытараў.
Будучыя абітурыенты, якія ўдзельнічаюць у рэпетыцыйным тэсціраванні, набываюць таксама практычныя навыкі пры запаўненні бланкаў адказаў і фарміруюць псіхалагічную ўстойлівасць да магчымых стрэсавых сітуацый. У гэтым і заключаецца тэхналагічная функцыя РТ.
Абітурыенты, якія ўпершыню працуюць з бланкам адказаў, часцей за ўсё парушаюць патрабаванні да пісьмовага шрыфту, правіл адмены памылковых запісаў і інш. Усё гэта стварае дадатковыя перашкоды пры пераводзе запоўненных бланкаў адказаў у электронны фармат. Рэпетыцыя ж перад цэнтралізаваным тэсціраваннем дазваляе пазбегнуць зазначаных памылак і аператыўна апрацаваць бланкі адказаў абітурыентаў.

Ніколькі не прыніжаючы важнасць парад Юліі Забароўскай, хачу перасцерагчы настаўнікаў ад безумоўнага прытрымлівання дзвюх з іх.

Першае. Безумоўна, недахопы ў ведах будучага абітурыента, якія праявіліся пасля папярэдняга этапу РТ, лепш ліквідаваць разам з настаўнікам. Вельмі добра, калі паміж імі склаліся адносіны даверу і выпускнік хоча паведаміць педагогу свой рэальны вынік рэпетыцыйнага тэсціравання. Аднак, “патрабаваць каб вучань прыходзіў з пашпартам…і ў прысутнасці настаўніка пацвярджаў свой бал”, не пажадана. І не толькі з этычнага боку. Сучаснае заканадаўства не дазваляе без ведама фізічнай асобы (таго ж вучня) або па прымусе перадаваць сведкі аб сабе пабочным асобам.

На жаль, да нас час ад часу паступаюць заявы ад абітурыентаў аб несанкцыяніраваных спробах атрымаць вынікі іх іспытаў.

Другое. Хачу звярнуць увагу на тое, што ў адпаведнасці з Указам Прэзідэнта Рэспублікі Беларусь № 80 ад 07.02.2006 , удзел у цэнтралізаваным тэсціраванні могуць прымаць толькі абітурыенты, гэта значыць, асобы якія маюць агульную сярэднюю адукацыю і збіраюцца паступаць ва ўстановы сярэдняй спецыяльнай і вышэйшай адукацыі.

Вось таму ніхто не толькі не можа “ўсіх настаўнікаў абавязаць здаваць ЦТ”, а нават не пажадана падштурхоўваць як педагогаў, так і вучняў да ўдзелу ва ўступных іспытах, акрамя выпускнікоў школы.

Пры гэтым нагадаю, што адсутнічаюць усялякія абмежаванні любой асобе да ўдзелу ў рэпетыцыйным тэсціраванні.

